
O‘ZBEKISTON RESPUBLIKASI HUDUDLARINI 
IJTIMOIY-IQTISODIY RIVOJLANTIRISHDA 
MAHALLIY BUDJETLARNING AHAMIYATI

Sharopov Dilshodjon Raxmatullayevich
Toshkent davlat iqtisodiyot universiteti, mustaqil tadqiqodchisi

Annotatsiya: Ushbu maqolada hududlarni ijtimoiy-iqtisodiy rivojlantirishda mahalliy budjetning ahamiyati, mahalliy budjet 
daromadlarini oshirishda soliq ma’muriyatchiligining o‘rni, ularning barqarorligini ta’minlash uchun mahalliy budjet soliq 
daromadlari undiruvchanligini oshirish yo‘llari hamda soliqlarni yig‘ish jarayonida shaffoflik, qonunchilikka rioya qilish va 
samaradorlikni oshirish masalalari yoritiladi.

Kalit soʻzlar: mahalliy budjet, ijtimoiy-iqtisodiy rivojlantirish, soliq ma’muriyatchiligi, soliqlar.
Abstract: This article discusses the importance of the local budget in the socio-economic development of regions, the role 
of tax administration in increasing local budget revenues, and ways to improve the collection of local budget tax revenues 
to ensure their stability. Particular attention is given to transparency, compliance with legislation, and improving efficiency 
in the tax collection process.

Key words: local budget, socio-economic development, tax administration, taxes.
Аннотация: В данной стате рассматривается значение местного бюджета в социално-экономическом развитии 
регионов, рол налогового администрирования в увеличении доходов местного бюджета, а также пути повышения 
собираемости налоговых доходов местного бюджета для обеспечения их устойчивости. Особое внимание 
уделяется вопросам прозрачности, соблюдения законодателства и повышения эффективности в процессе сбора 
налогов.

Ключевые слова: местный бюджет, социално-экономическое развитие, налоговое администрирование, налоги.

K I R I S H
Mahalliy budjetlar davlat moliya tizimining muhim tarkibiy qismi bo‘lib, ularning barqarorligi hududlarning 

ijtimoiy-iqtisodiy rivojlanishiga bevosita ta’sir ko‘rsatadi. Mahalliy budjetda daromad manbalari va ulardan 
tushumlar miqdori, shuningdek, moliya yili davomida aniq maqsadlar uchun ajratiladigan mablag‘larning sarf 
yo‘nalishlari va miqdori nazarda tutiladi. Mahalliy budjet daromadlari mahalliy soliq va yig‘imlar hamda to‘lovlardan 
shakllanadi. Mahalliy budjet mablag‘lari hududiy rivojlanishning moliyaviy manbalaridan biri hisoblanadi. 
Mahalliy budjet — davlat budjetining tegishli viloyat, tuman va shahar pul mablag‘lari jamg‘armasini tashkil 
etuvchi tarkibiy qismidir. Har bir mamlakatda mahalliy budjet davlat budjetining ajralmas bo‘lagi hisoblanadi.

O‘zbekiston Respublikasi Prezidenti Sh. M. Mirziyoyev hududlarni barqaror ijtimoiy-iqtisodiy rivojlantirishni 
moliyalashtirish uchun mahalliy budjet mablag‘lari yetarli emasligini, buning uchun soliq ma’muriyatchiligini 
yanada takomillashtirish zarurligini ta’kidlagan. Mamlakatimizda hududlarning rivojlanishi uchun mahalliy 
budjet daromadlarini oshirish, ularning barqarorligini ta’minlash maqsadida soliq daromadlari undiruvchanligini 
kuchaytirish talab etiladi. Raqamli iqtisodiyot sharoitida mahalliy budjetga bo‘lgan e’tibor yanada ortib bormoqda.

M A V Z U G A  O I D  A D A B I Y O T L A R  S H A R H I
V. Voxobov va X. Jamolov budjetlararo munosabatlarni tartibga solish mamlakat moliyaviy barqarorligining 

asosiy omillaridan biri ekanini ta’kidlaydi [4]. Fikrimizcha, budjetlararo munosabatlarning uyg‘unligi resurslarni 
hududlar o‘rtasida adolatli taqsimlashga xizmat qiladi.

T. Malikov soliqlar davlat budjetining asosiy daromad manbai sifatida iqtisodiy barqarorlikni ta’minlashda 
muhim rol o‘ynashini ta’kidlaydi [5]. Uning fikricha, soliq siyosatini samarali tashkil etish nafaqat budjet 
daromadlarini oshiradi, balki iqtisodiy o‘sishga ham turtki beradi.

V. Gaspar, L. Jaramillo va M. Wingender tadqiqotlarida soliq salohiyati va iqtisodiy o‘sish o‘rtasidagi 
funksional bog‘liqlik tahlil qilinadi [6]. Mualliflar soliq yukining ma’lum chegaradan oshishi iqtisodiy o‘sish 
sur’atlariga salbiy ta’sir ko‘rsatishi mumkinligini qayd etadilar.

C. Kuo tadqiqotlarida soliqlarni undirish salohiyatini baholash davlat moliya siyosati samaradorligini 
oshirishning muhim omili sifatida e’tirof etiladi [7]. Muallifning fikricha, soliq daromadlari va soliq salohiyatini 
aniq hisoblash davlat budjetining barqarorligini ta’minlashda zaruriy shart hisoblanadi.

C. Pessino va R. Fenochietto mamlakatlarning soliq salohiyatini aniqlash orqali ularning fiskal siyosati 
samaradorligini baholash mumkinligini ta’kidlaydi [8]. Ularning fikricha, soliq harakatini o‘lchash davlatning soliq 
tushumlarini oshirish imkoniyatlarini ko‘rsatib beradi.

T A D Q I Q O T  M E T O D O L O G I YA S I
Ushbu maqolani tayyorlash jarayonida deduksiya va induksiya, shuningdek, mantiqiy va qiyosiy tahlil, 

tarixiy yondashuv, statistik usul hamda tizimli tahlil metodlaridan foydalanildi.

T A H L I L  V A  N A T I J A L A R
Mahalliy budjetning mavqeini yanada oshirish hukumatimizning budjet siyosati samaradorligini ta’minlashga 

xizmat qiladigan muhim omil ekanligi shubhasizdir. Bu borada ularni qo‘llab-quvvatlashga doir chora-tadbirlar 
izchil amalga oshirilmoqda. Mahalliy budjet rejasini shakllantirish va mablag‘larni sarflash miqdori viloyat, tuman 
hamda shahar hokimiyat organlari tomonidan tasdiqlanadi. Mahalliy budjet orqali hududlarning ijtimoiy-iqtisodiy 
rivojlanishi moliyaviy mablag‘lar bilan ta’minlanadi. Mahalliy budjet O‘zbekiston Respublikasi Davlat budjeti 
tuzilishining asosiy qismi sifatida o‘zida 14 ta mustaqil budjetni mujassamlashtiradi.

O‘zbekistonda mahalliy budjet daromadlari va xarajatlarini muvofiqlashtirish hozirgi bozor iqtisodiyotiga 
o‘tish davrida respublika va uning hududlari rivojlanishida muhim ahamiyat kasb etadi. Markazlashtirilgan 
rejalashtirish tizimidan bozor iqtisodiyotiga o‘tish, avvalo, boshqaruv tizimi tarkibini o‘zgartirishni hamda bu 
jarayonlarda mahalliy boshqaruv organlarining rolini oshirishni talab qiladi. Mahalliy boshqaruv organlariga 
yuklatilgan vazifalarning samarali bajarilishi ularning moliyaviy mablag‘larga ega bo‘lishlari bilan chambarchas 
bog‘liqdir. Shubhasiz, mahalliy boshqaruv organlari faoliyatining asosiy moliyaviy negizi mahalliy budjet 
hisoblanadi. Davlat budjeti tarkibida Respublika budjeti, Qoraqalpog‘iston Respublikasi budjeti, viloyatlar, 
Toshkent shahri budjeti, shuningdek, davlat maqsadli jamg‘armalari jamlanadi. O‘zbekiston Respublikasi budjeti 
bir butun bo‘lib, budjet tizimi barcha bo‘g‘inlarning uzviy birligini anglatadi. Unga Qoraqalpog‘iston Respublikasi, 
viloyatlar, Toshkent shahri, shahar va tuman budjetlari kiradi.

“Mahallabay” o‘rganishlar asosida yoshlarning bandligini ta’minlash, kasb-hunarga o‘qitish, tadbirkorlikka 
jalb etish, shuningdek, ular o‘rtasida madaniyat, san’at, sport, axborot texnologiyalari va kitobxonlikni rivojlantirish 
maqsadida barcha tuman va shaharlarda “Yoshlar dasturlari”ni amalga oshirish yo‘lga qo‘yildi. Mazkur tizim 
orqali ish bilan band bo‘lmagan yoshlarni tadbirkorlik faoliyati bilan shug‘ullanishlari uchun imkoniyat yaratish 
muhim omil hisoblanadi.

Mahalliy budjet Budjet kodeksiga muvofiq, Qoraqalpog‘iston Respublikasi davlat budjeti, viloyatlar budjeti 
hamda ularga kiruvchi quyi (shahar, tuman) budjetlarni o‘z ichiga oladi. Ularning daromad va xarajatlari tarkibi, 
budjet jarayoni va budjet huquqi qonun bilan belgilanadi. O‘zbekiston Respublikasida mahalliy budjet tizimi 
Qoraqalpog‘iston Respublikasi, viloyatlar va Toshkent shahar mahalliy budjetlari hamda tuman va shahar 
budjetlaridan iborat.

Xorijiy davlatlarda mahalliy hokimiyat organlari ixtiyoridagi maxsus pul fondlarining soni va mahalliy 
budjet tizimidagi salmog‘i ancha yuqori. Ular avtonom mustaqillikka egaligi, markaziy hukumat tomonidan 
qattiq nazorat qilinmasligi, doimiy yoki vaqtinchalik, ayrim ijtimoiy-iqtisodiy maqsadlarni ko‘zlab tuzilishi bilan 
xarakterlanadi. Mahalliy davlat hokimiyati organlari joylardagi davlat boshqaruv idoralari hisoblanadi. Ular 
mahalliy ahamiyatga molik masalalarni o‘z vakolatlari doirasida mustaqil hal etadilar, umumdavlat manfaatlarini 
hudud aholisi manfaatlari bilan uyg‘unlashtiradilar va yagona davlat hokimiyati organlarining tarkibiy bo‘g‘ini 
sifatida yuqori davlat organlari qarorlarining amalga oshirilishini ta’minlaydilar.

Mahalliy davlat hokimiyati organlari hududlarni iqtisodiy, ijtimoiy va madaniy rivojlantirish, mahalliy 
budjetni shakllantirish va ijro etish, mahalliy soliq va yig‘imlarni belgilash hamda O‘zbekiston Respublikasining 
Konstitutsiyasi va qonunlariga zid kelmaydigan boshqa vakolatlarni amalga oshiradi.

Mahalliy budjet daromadlarini shakllantirishni ta’minlash uchun budjetlararo munosabatlarning optimal 
tizimini yo‘lga qo‘yish maqsadga muvofiqdir. Mahalliy budjet daromadlarining shakllanishi prinsip va metodlar 
asosida turli darajadagi budjetlar o‘rtasida taqsimlanishi, xarajatlarni moliyalashtirish vakolatlarining budjet 
darajalariga biriktirilishi kabi masalalar dolzarb o‘rin egallaydi. Yuqoridagi fikrlardan kelib chiqib, shuni ta’kidlash 
lozimki, o‘tish bosqichidagi bir qator unitar davlatlar singari O‘zbekiston Respublikasi budjet tizimida ham 
asosiy muammolardan biri — mahalliy budjet daromadlari ulushining nisbatan pastligi va aksincha, budjetlararo 
munosabatlar roliga yuqori darajada tayanishdir.

Shuningdek, turli pog‘onadagi budjetlar o‘rtasida moliyaviy vositalar oqimining yuzaga kelishi ham 
ta’minlanadi.

Mahalliy budjet orqali asosan ijtimoiy xarajatlarni amalga oshirish ko‘zda tutilgan bo‘lib, statistik 
ma’lumotlarga qaraganda, bugungi kunga kelib mahalliy budjet xarajatlarining qariyb 85–90 % ini ijtimoiy soha 
xarajatlari tashkil etadi. Mahalliy budjet xarajatlarni qoplash uchun yetmasligi sababli, umumdavlat solig‘idan 
ajratmalar va transfert mablag‘lar ajratish orqali shakllantiriladi.

Hududlarda mahalliy budjet daromadlarini oshirish soliq potensiali tushunchasi bilan bevosita bog‘liqligi 
ko‘rinadi. Jumladan, budjet daromadlari bo‘yicha amalga oshirilishi lozim bo‘lgan ishlar o‘tgan yillar kesimida 
Davlat budjeti va mahalliy budjet daromadlari qismiga tushgan tushumlarni tahlil qilish, xulosalar chiqarish va 
tegishli qarorlarni qabul qilish muhim ahamiyat kasb etadi.

Globallashuv jarayonlari iqtisodiy munosabatlarning barcha sohalariga ta’sir ko‘rsatayotgan hozirgi 
sharoitda milliy iqtisodiyotni samarali boshqarish va tartibga solishda davlatning roli yanada kuchaymoqda. 
Bu jarayonda soliq tizimi davlatning asosiy iqtisodiy mexanizmlaridan biri sifatida alohida ahamiyat kasb etadi. 
Chunki soliqlar nafaqat davlat budjeti daromadlarini shakllantiradi, balki ular xo‘jalik yurituvchi subyektlar 
faoliyatiga ta’sir ko‘rsatish, qayta ishlab chiqarish jarayonlari va milliy mahsulotni taqsimlashda ham faol ishtirok 
etadi.

Shu nuqtayi nazardan, hududlarda soliq munosabatlarini o‘rganish bo‘yicha nazariy tadqiqotlar nafaqat soliq 
tizimi va uning institutsional tartibga solinishi, balki hududiy soliq potensiali va uni baholash usullarini qamrab 
oladi. Bu kabi tadqiqotlar soliq siyosatining maqsadli va samarali yo‘naltirilishi, soliqqa tortish salohiyatini to‘liq 
aniqlash, hamda davlatning moliyaviy barqarorligini ta’minlashda muhim amaliy ahamiyatga ega.

Shu bois, iqtisodiy taraqqiyotni ta’minlash va makroiqtisodiy barqarorlikni mustahkamlash maqsadida soliq 
siyosatini ilmiy asoslangan holda yuritish, xususan, hududiy darajada soliq potensiali va uning amalga oshirish 
mexanizmlarini chuqur o‘rganish bugungi kunning dolzarb vazifalaridan biridir.

O‘zbekistonning rivojlanish strategiyasida mahalliy budjet daromadlari bazasini oshirish, ularning moliyaviy 
mustaqilligini ta’minlash, hududlar o‘rtasida raqobat muhitini shakllantirish kabi muhim vazifalar belgilangan 
bo‘lib, mazkur vazifalarni ta’minlashda rivojlangan davlatlar ilg‘or tajribasini o‘rganish, ularning ijobiy natijalarini 
respublikamizda qo‘llash muhim ahamiyatga ega.

Jahon amaliyotida soliq tizimi moliya yili davomida mamlakat hududlari bo‘yicha yagona soliqqa tortish 
shartlarini qo‘llagan holda davlat hokimiyati organlari tomonidan yig‘ilgan, aholi jon boshiga to‘g‘ri keladigan 
davlat budjeti daromadlari tushuniladi.

Mamlakatimizda soliq siyosati ilmiy munozaralar markazidagi masalalardan biri hisoblanadi. Xorijiy 
tajribalarga asosan ilm-fanida mazkur iqtisodiy kategoriyaning mohiyati bo‘yicha yondashuv va qarashlarni 
mujassamlashtirgan.

So‘nggi yillarda mamlakatimizda iqtisodiy va ijtimoiy faoliyatini mintaqalashtirish jarayonlari kengayib 
bormoqda. Yuqoridagi jarayonlarni boshqarish hokimiyat organlaridan hududiy davlat boshqaruv organlari 
ixtiyoriga o‘tkazilgan holda, hududiy ijtimoiy-iqtisodiy sohalar rivojlanib bormoqda.

Prezidentimiz Sh.M. Mirziyoyev ta’kidlaganlaridek, “barcha biznes toifalari uchun soliq yukini kamaytirish 
va qulaylashtirish, shu asosda ishlab chiqarishni va soliqqa tortiladigan bazani kengaytirish zarur”.

Mamlakatimiz raqamli iqtisodiyotga rivojlanayotgan sharoitda iqtisodiyotni barqarorlashtirish jarayonida 
soliq tizimiga e’tibor bilan qarash va uni davr talabiga moslab takomillashtirish eng muhim masala bo‘lib 
hisoblanadi.

O‘zbekiston Respublikasi Prezidentining 2018-yil 29-iyundagi “O‘zbekiston Respublikasining soliq 
siyosatini takomillashtirish konsepsiyasi to‘g‘risida”gi PF-5468-son1li Farmoni bilan, quyidagilar O‘zbekiston 
Respublikasining soliq siyosatini takomillashtirish konsepsiyasining asosiy yo‘nalishlari etib belgilandi:

iqtisodiyotga soliq yukining darajasini kamaytirish, shuningdek, soliq solishning soddalashtirilgan 
va umumbelgilangan tizimi bo‘yicha soliqni to‘laydigan xo‘jalik yurituvchi subyektlar o‘rtasidagi soliq yuki 
darajasidagi nomutanosibliklarni bartaraf etish;

soliqni unifikatsiya qilish orqali ularning sonini optimallashtirish, shuningdek, o‘xshash soliq solish bazasiga 
ega bo‘lgan soliqni birlashtirish, soliq hisobotlarini qisqartirish va soddalashtirish, operatsion xarajatlarni 
minimallashtirish;

makroiqtisodiy vaziyatning barqarorligini, Respublika Davlat budjeti va uning daromadlarini shakllantirishning 
mustahkamligini ta’minlash;

soliq qonunchiligini soddalashtirish, soliq munosabatlari sohasida normativ-huquqiy hujjatlardagi qarama-
qarshiliklar va ziddiyatlarni bartaraf etish, insofli soliq to‘lovchilarning huquqlari va qonuniy manfaatlari 
himoyasini kuchaytirish;

1	  https://lex.uz/ru/docs/-3802378

soliq solish masalalarini tartibga soladigan havolaki normalar va qonun osti hujjatlarini maksimal darajada 
cheklagan holda, soliq qonunchiligining barqarorligini hamda O‘zbekiston Respublikasi Soliq kodeksi 
normalarining to‘g‘ridan-to‘g‘ri amal qilishini ta’minlash, shu jumladan kodeksda soliq va boshqa majburiy 
to‘lovlar stavkalarining miqdorlarini belgilash;

xorijiy investorlar va investitsiyalar uchun qulay rejimni saqlab qolish, ularni har tomonlama qo‘llab-
quvvatlash va ishonchli huquqiy himoyalash;

soliq nazoratining shakl va mexanizmlarini, shu jumladan, soliq solish obyektlari hamda soliq to‘lovchilarni 
yanada to‘liq qamrab olish va hisobini ta’minlaydigan zamonaviy axborot-kommunikatsiya texnologiyalarini 
keng joriy etish hisobiga takomillashtirish, transfer narxlarni shakllantirish bilan bog‘liq operatsiyalarga soliq 
solish tartibini joriy etish.

X U L O S A  V A  T A K L I F L A R
Mahalliy budjetlar davlat moliya tizimining ajralmas qismi bo‘lib, ularning asosiy vazifasi hududlarning 

ijtimoiy-iqtisodiy rivojlanishini moliyalashtirishdan iborat. O‘zbekistonda mahalliy budjetlar tizimi Qoraqalpog‘iston 
Respublikasi, viloyatlar, Toshkent shahri hamda shahar va tuman budjetlaridan tashkil topadi. Bugungi kunda 
mahalliy budjet xarajatlarining katta qismi ijtimoiy sohalarga yo‘naltirilayotgani ularning ahamiyatini yanada 
oshiradi.

Shu bilan birga, mahalliy budjet daromadlarining nisbatan pastligi hamda budjetlararo munosabatlarning 
yuqoriligi mavjud muammolardan biridir. Bu holat hududiy boshqaruv organlarining moliyaviy mustaqilligini 
cheklaydi va ular zimmasiga yuklatilgan vazifalarni to‘liq bajarish imkoniyatini kamaytiradi. Shu bois, budjetlararo 
munosabatlarni yanada takomillashtirish, hududiy soliq salohiyatini oshirish va mahalliy darajada mustaqil 
moliyaviy manbalarni kengaytirish zarur.

O‘zbekistonning rivojlanish strategiyasida mahalliy budjet daromadlari bazasini kengaytirish, soliqqa tortish 
tizimini soddalashtirish va soliq yukini kamaytirish ustuvor yo‘nalish sifatida belgilangan. Prezidentning PF-5468-
sonli farmonida soliq siyosatini takomillashtirish konsepsiyasi aniq belgilab berilgan bo‘lib, u mamlakatda 
makroiqtisodiy barqarorlikni mustahkamlash, investorlar uchun qulay sharoit yaratish hamda davlat moliya 
tizimini zamonaviy talablarga moslashtirishga xizmat qiladi.

Foydalanilgan adabiyotlar ro‘yxati:
1.	 O‘zbekiston Respublikasi Soliq kodeksi.
2.	 O‘zbekiston Respublikasi Prezidenti Shavkat Mirziyoyevning mamlakatimizni 2016-yilda ijtimoiy-iqtisodiy 

rivojlantirishning asosiy yakunlari va 2017-yilga mo‘ljallangan iqtisodiy dasturning eng muhim ustuvor yo‘nalishlariga 
bag‘ishlangan Vazirlar Mahkamasining kengaytirilgan majlisidagi ma’ruzasi.

3.	 O‘zbekiston Respublikasi Vazirlar Mahkamasining 2021-yil 18-yanvar kungi 23-sonli Qarori “O‘zbekistonda yoshlarga 

